
Post-COP29 dövrünə konseptual nəzər 
 

Ləman Təhməz 

 

Azərbaycan müstəqilliyini bərpa etdikdən sonra keçdiyi mürəkkəb transformasiya mərhələsi 

postsovet məkanında milli dövlət quruculuğu və strateji idarəetmə modelinin uğurlu tətbiqi 

baxımından fərqlənir. 

 

Bu inkişaf trayektoriyası siyasi suverenliyin konsolidasiyası, iqtisadi diversifikasiya və sosial 

institutların dirçəldilməsi kimi çoxvektorlu proseslərin sinxronlaşdırılması fonunda Azərbaycanı regionun 

aparıcı aktoruna çevirmişdir. Cənubi Qafqazın geosiyasi arxitekturasında formalaşmış yeni nizamda 

Azərbaycan regional geoiqtisadi dinamikanın, normativ diplomatiyanın və təhlükəsizlik paradiqmasının 

mühüm təməl sütunlarından biridir. 

Bu strateji mövqenin formalaşmasının təməlində həm rasionallığa, həm də siyasi realizmə əsaslanan 

liderlik modeli dayanır. Prezident İlham Əliyevin həyata keçirdiyi siyasi xətt özündə sivilizasiyalararası 

dialoqu, milli maraqların müdafiəsini təmin edən suverenlik anlayışını və dəyişən beynəlxalq sistemdə 

ölkənin adaptiv çevikliyini birləşdirir. 

Bu gün Azərbaycan beynəlxalq çağırışlara çevik cavab verən, enerji təhlükəsizliyi, iqlim 

diplomatiyası, multikultural dəyərlərin təşviqi və qlobal əməkdaşlıq platformalarının inkişafı baxımından 

mühüm aktora çevrilmişdir. COP29 kimi mötəbər beynəlxalq konfransın Azərbaycanda keçirilməsi isə 

siyasi, iqtisadi və diplomatik mövqenin beynəlxalq legitimlik kontekstində təsdiqidir. Bu, dövlətimizi 

qlobal ekoloji idarəetmə sisteminə inteqrasiyasını sürətləndirməklə, məsuliyyətli tərəfdaş kimi təqdim edir. 

Beləliklə, COP29-a ev sahibliyi respublikamızın yüksələn epistemoloji statusunun, böyük nüfuz 

sahibi olmasının və liderlik arxitekturasının dünya tərəfindən tanınmasıdır. Bu prosesin əsasında isə dərin 

strateji təfəkkürə, milli-mənəvi əsaslara və rasional siyasi idarəetmə fəlsəfəsinə əsaslanan dövlətçilik 

mexanizmi dayanır. Prezident İlham Əliyev 2023-cü il dekabrın 15-də keçirilmiş müşavirədə COP29-la 

bağlı hazırlıq işlərinə dərhal başlanılması barədə mühüm tapşırıqlar verdi. Bu qərar eyni zamanda 

Azərbaycanın "yaşıl enerji", ekoloji təhlükəsizlik və iqlim dəyişmələrinə qarşı qlobal mübarizədə 

həssaslığını və məsuliyyətini bir daha ortaya qoydu. Dövlət başçısının 2024-cü il 7 yanvar tarixli Sərəncamı 

ilə ekologiya və təbii sərvətlər naziri Muxtar Babayev COP29-un prezidenti təyin edildi. 13 yanvar 

tarixində imzalanan digər Sərəncamla COP29-un keçirilməsi ilə bağlı Təşkilat Komitəsi yaradıldı. 

Komitənin tərkibi isə 19 yanvar və 22 fevral 2024-cü il tarixli sərəncamlarla daha da genişləndirildi. 

Beləliklə, ölkəmizdə bu mötəbər tədbirin yüksək səviyyədə təşkili üçün ciddi və peşəkar idarəetmə 

mexanizmi formalaşdırıldı. Prezident İlham Əliyev 23 aprel 2024-cü ildə ADA Universitetində "COP29 və 

Azərbaycan üçün Yaşıl Baxış" mövzusunda keçirilən beynəlxalq forumda dedi: "COP29-a gəldikdə isə bu, 

beynəlxalq ictimaiyyət tərəfindən Azərbaycana olan böyük ehtiramın və dəstəyin göstəricisidir və biz 

hazırlığın fəal mərhələsindəyik. Bizim bir ildən az vaxtımız var idi və yaxşı nəticələr əldə etmək üçün biz 

olduqca fəal və səmərəli çalışmalıyıq. Əlbəttə, bizim üçün COP29 çox böyük məsuliyyətdir. Burada söhbət 

təkcə təşkilati məsələlərdən deyil, nəticələrin əldə edilməsindən də gedir". 

Prezident İlham Əliyev beynəlxalq platformalarda da COP29-un məzmunu və fəlsəfəsinin müəyyən 

edilməsində fəal iştirak etdi. Cənub Qaz Dəhlizi Məşvərət Şurasında, Petersberq İqlim Dialoqunda, VI 

Ümumdünya Mədəniyyətlərarası Dialoq Forumunda, "Şanxay Əməkdaşlıq Təşkilatı plyus" tədbirində, 

Türk Dövlətləri Təşkilatının Şuşa Zirvə görüşündə və digər qlobal platformalarda çıxışlarında ölkəmizin 

"yaşıl siyasəti"ni, enerji keçidi modelini və COP29-un əsas məqsədlərini dünyaya təqdim etdi. Səsləndirilən 

tezislər və irəli sürülən təşəbbüslər COP29-un siyasi məzmununu müəyyənləşdirdi. Cənab Prezidentin 

"Yaşıl dünya naminə həmrəy olaq!" çağırışı isə tədbirin əsas şüarına çevrilərək Azərbaycanın bu prosesə 

verdiyi ideoloji liderliyi nümayiş etdirdi. Azərbaycan Respublikası hökuməti tərəfindən COP29-a hazırlıq 

məqsədilə Tədbirlər Planı təsdiq edildi və icrası üçün aidiyyəti dövlət qurumları arasında ciddi koordinasiya 

təmin olundu. Bu plan çərçivəsində texniki infrastrukturun təkmilləşdirilməsi, logistika, təhlükəsizlik, 

kommunikasiya və ekoloji dayanıqlılıqla bağlı konkret layihələr həyata keçirildi. Beynəlxalq tərəfdaşlarla 

sıx əməkdaşlıq qurularaq COP29-un yüksək səviyyədə keçirilməsi üçün diplomatik hazırlıq aparıldı. 

COP29-a ev sahibliyi etməklə iqlim dəyişmələrinə qarşı qlobal həmrəyliyə çağırış etdi. Prezident İlham 

Əliyevin rəhbərliyi ilə COP29 inkişaf etməkdə olan ölkələrin, kiçik ada dövlətlərinin və iqlimdən daha çox 

əziyyət çəkən regionların səsini dünyaya çatdıran ədalətli və inklüziv platforma oldu. Azərbaycan bu 



platforma vasitəsilə özünü bir daha regional lider kimi, qlobal məsuliyyət daşıyan, gələcəyə yönəlik 

vizyona sahib dövlət kimi təqdim etdi. 

Ötən ilin noyabr ayında Bakıda keçirilmiş BMT-nin İqlim Dəyişmələri üzrə Çərçivə 

Konvensiyasının Tərəflər Konfransının 29-cu sessiyası (COP29) Azərbaycanın indiyə qədər ev sahibliyi 

etdiyi ən böyük beynəlxalq tədbir olaraq tarixə düşdü. 197 ölkədən nümayəndənin iştirak etdiyi bu qlobal 

toplantı, Azərbaycanı, eyni zamanda dünyanın əsas iqlim və ekoloji müzakirə mərkəzinə çevirdi. Tədbir 

çərçivəsində 75 min 984 nəfər rəsmi qeydiyyatdan keçdi ki, onların 57 min 160 nəfəri əcnəbilər idi. Bu 

rəqəmlər təkcə statistik göstəricilər deyil, Azərbaycanın beynəlxalq mövqeyinin artmasının, tədbirin uğurlu 

təşkilinin və ölkəmizin qlobal əhəmiyyətli məsələlərdə necə fəal rol oynadığının sübutudur. Müqayisə üçün 

qeyd edək ki, COP26-da 44 min 165, COP27-də isə 54 min 109 nəfər qeydiyyatdan keçmişdi. COP29 

çərçivəsində noyabrın 13-də inkişaf etməkdə olan kiçik ada dövlətlərinin Sammiti keçirildi. Toplantının 

əhəmiyyəti iştirakçılarını sayından çox, səsləndirilən çağırışların və verilən dəstəyin gücü ilə ölçülür. Ölkə 

başçımız sammitdə çıxışı ilə Azərbaycanın ədalətə və qlobal həmrəyliyə əsaslanan bir siyasət yürütdüyünü 

nümayiş etdirdi. Dövlət başçısı ölkəmizin kiçik ada dövlətlərinə dəstəyinin gələcəkdə də davam 

etdiriləcəyini vurğuladı. Prezident neokolonializmə qarşı açıq mövqe sərgilədi və Fransa ilə Niderlandın 

"dənizaşırı ərazilərində" iqlim dəyişmələrinin ağır nəticələrinə məruz qalan, səsi eşidilməyən icmalarla 

həmrəy olduğunu bildirdi. Tədbirin gedişində zamanı qəbul olunan 52 qərar konfransın məzmunca nə qədər 

zəngin və nəticəyönümlü olduğunu ortaya qoydu. Bu qərarlar iqlim fəaliyyətindən maliyyə 

mexanizmlərinə, karbon bazarlarından qlobal ədalət prinsipinə qədər geniş sahələri əhatə edir. Azərbaycan 

bu qərarların qəbuluna şərait yaradaraq yalnız ev sahibliyi funksiyası ilə kifayətlənmədi, prosesin fəal 

iştirakçısı və aparıcı gücü rolunu oynadı. Ən mühüm nailiyyətlərdən biri də inkişaf etməkdə olan ölkələrin 

illərdir gözlədiyi "Yeni Kollektiv Kəmiyyət Hədəfi" üzrə konsensusun əldə olunmasıdır. Qərara əsasən 

2035-ci ilə qədər inkişaf etməkdə olan ölkələrə hər il 1.3 trilyon ABŞ dolları iqlim maliyyəsi ayrılmalıdır. 

Bununla yanaşı, inkişaf etmiş ölkələrin hər il ən azı 300 milyard ABŞ dolları ayırması öhdəliyi qəbul edildi. 

Bu rəqəmlər 2009-cu ildəki COP15-də müəyyən olunan 100 milyard dollarlıq məqsədlə müqayisədə 3 

dəfədən çox artım deməkdir. Bu, bütün dünyanın gözləntilərini doğruldan bir qərar idi və onun məhz Bakıda 

qəbul olunması Azərbaycanın beynəlxalq nüfuzunun, COP29-un isə tarixi rolunun göstəricisidir. 

COP29-da Paris Sazişinin 6-cı maddəsi, yəni beynəlxalq karbon bazarlarının yaradılmasına dair 

mexanizmi 10 il sonra ilk dəfə işlək vəziyyətə gətirildi. Bu mexanizm ölkələrin iqlim hədəflərinə daha 

səmərəli çatmalarını və qlobal bazarlarda karbon emissiyalarının ticarətini mümkün edəcək. Daha bir tarixi 

qərar isə "İtki və Zərər Fondu"nun tam fəaliyyətə başlamasını təmin edən razılaşma oldu. Fond inkişaf 

etməkdə olan ölkələrin, xüsusilə də az inkişaf etmiş Afrika və kiçik ada dövlətlərinin iqlim fəlakətlərindən 

çəkdiyi zərərlərin kompensasiya olunması üçün nəzərdə tutulub. Prezident İlham Əliyevin bu ölkələrin 

problemlərini COP29-un əsas prioriteti kimi müəyyən etməsi, bu qərarın qəbulunda Azərbaycanın mühüm 

rol oynadığını sübut etdi. Bakı COP-u həm təşkilati, həm məzmun, həm də ideoloji baxımdan iqlim 

konfransları tarixində silinməz iz qoydu. COP29 vasitəsilə ölkəmiz, inkişaf etməkdə olan dövlətlərin, 

xüsusilə də səssiz qalan icmaların səsini dünya ictimaiyyətinə çatdırdı və qlobal ədalətin bərqərar 

olunmasına töhfə verdi. 

İqlim Fəaliyyəti Sammitində dünyanın aparıcı liderləri, beynəlxalq təşkilat rəhbərləri və tanınmış 

ekspertlər bir araya gələrək iqlim dəyişmələri ilə mübarizədə gələcək hədəfləri və birgə öhdəlikləri 

müzakirə etdilər. COP29-un Bakıda keçirilməsi həm də Azərbaycanın "yaşıl enerji" keçidi və iqlim siyasəti 

sahəsindəki ambisiyalarının və konkret addımlarının beynəlxalq miqyasda qəbul olunduğunun 

göstəricisidir. Son illərdə bərpaolunan enerji sahəsində atılan ciddi addımlar, "yaşıl enerji zonaları"nın 

yaradılması (xüsusilə Qarabağ və Şərqi Zəngəzurda), "Yaşıl Bakı" təşəbbüsləri və regional enerji layihələri 

Azərbaycanı bu sahədə nümunəvi ölkəyə çevirib. Bütün bu nailiyyətlər ölkəmizin daxili inkişaf strategiyası 

ilə xarici siyasət kursunun vəhdətindən irəli gəlir. Azərbaycan yalnız öz maraqlarını deyil, bütün regionun 

sabitliyini, təhlükəsizliyini və inkişafını hədəfləyən siyasət yürüdür. Bu isə dövlətimizi Cənubi Qafqazda 

lider, Avrasiyada isə etibarlı tərəfdaş statusuna yüksəldib. 

COP29 iqlim dəyişmələri ilə bağlı beynəlxalq tədbir, eyni zamanda Azərbaycanın dünyaya sülh, 

əməkdaşlıq və davamlı inkişaf mesajı oldu. Bu tədbir ölkəmizin diplomatik gücünü, təşkilati bacarığını və 

strateji baxışını nümayiş etdirdi. Prezident İlham Əliyevin vurğuladığı kimi, Azərbaycanın milli maraqları 

ilə qlobal məsuliyyətləri arasında harmoniya mövcuddur və COP29 bunun ən aydın sübutudur. Ölkəmiz 

bütün dünya üçün daha təmiz, daha sabit və daha "yaşıl" bir dünya uğrunda mübarizə aparır. COP29 isə bu 

yolda atılan ən mühüm addımlardan biri kimi tarixdə qalacaq. 


